
Donostia, 2020ko irailaren 9a

UDALBATZAKO IDAZKARI NAGUSIARI

MOZIO ARRUNTA, DONOSTIAKO ADINEKOEN EGOITZEN EGOERARI BURUZKOA

Elkarrekin Donostia udal taldeko bozeramaile Aitzole Aranetak, Udalbatzaren Araudi Organikoaren

98. artikulua oinarri, MOZIO hau aurkezten du, DONOSTIAKO ADINEKOEN EGOITZAREN EGOERARI

BURUZ, OSOKO BILKURAN EZTABAIDATZEKO.

PRESA JUSTIFIKATZEA

Irailaren 7an, astelehenean, iraileko osoko bilkurarako mozio arruntak erregistratzeko epea amaitua 

zela, Arabako, Gipuzkoako eta Bizkaiko adinekoen egoitzetan bizi direnen familiartekoek, adinekoen 

egoitzen egoeraz kezkatuta, lehendakariari eta hiru foru aldundietako diputatu nagusiei 

zuzendutako gutun bana erregistratu zuten. Gainera, aste honetan, Zorroaga Fundazioaren txosten 

bat jaso dugu, fundazioko langileen artean COVID-19ko hiru positibo daudela baieztatzen duena. 

Horri Donostiako bi egoitzatan dauden positiboak gehitu behar zaizkio. Hori dela eta, uste dugu aski 

justifikatua dagoela mozioa presakotzat jotzea.

JUSTIFIKAZIOA

2020ko irailaren 7an, Arabako, Gipuzkoako eta Bizkaiko adinekoen egoitzetan bizi direnen senideek

lehendakariari  eta  EAEko  hiru  foru  aldundietako  diputatu  nagusiei  zuzendutako  gutun  bana

erregistratu zuten.

Gutun  horietan,  hauxe  diote: Eskatzen  dizugu  (lehendakariari),  Osasun  Larrialdietako  zuzendari

zaren aldetik (agintari bakarra), diputatu nagusi zaren aldetik, lurralde honetako egoitzetan duzun

erantzukizuna  baliatuz  (Gipuzkoako  diputatu  nagusiari),  azalpen  publiko  bat  emateko  zerbitzu

horietan gertatzen ari denaz, ulertezina baita egoitzek, pandemia hasi zenetik sei hilabete baino

gehiago igaro ondoren, kutsadura gune izaten jarraitzea. Argi dago prebentzio, detekzio goiztiar eta

ikuskapen  protokoloak  ez  direla  egiten  edo  ez  dutela  funtzionatzen;  pertsonen  arteko  babes

neurriak  ez  direla  nahikoak;  instalazioak,  egoitza  askotan,  ez  direla  erabiltzen  kutsadura  modu

eraginkorrean zaintzeko; zentroak ez direla baliabide materialez eta langileez hornitu erabiltzaileen

osasuna bermatzeko...  Uste  dugu beharrezkoa dela  zurekin  jarduteko planak kontrastatzea,  ziur

baikaude aurreikusita dauzkazuela jadanik, egoitzak seguruak izan daitezen”.

Gutun horiek  erregistratu  zituzten Gipuzkoako  Foru  Aldundiak  2020ko  ekainaren  4an  jakinarazi

ondoren  Eibarko  Aita  Menni  ospitalea  (ospitale  pribatua  eta  erlijiosoa)  izango  zela  Gipuzkoako

adineko  pertsonen  egoitzetatik  eratorritako  COVID-19  kasuak  artatzeko  erreferentzia  zentroa.

Ordura arte, halako kasuak Gurutze Gorriaren Donostiako zentro soziosanitarioan artatzen zituzten.

Horri dagokionez, Donostian egoera larrian gaude COVIDari eta egoitzei dagokienez, kutsadurak eta

heriotzak izan baitira gure udalerriko egoitzetan:

• Anaia Garate-San Ignazio egoitzan, pertsona batzuk kutsatuta daude, eta hiru egoiliar hil dira

“bigarren bolada” hasi zenetik.

• Alai-Etxe egoitzan, dagoeneko COVIDeko sei positibo berretsi dituzte.

• Zorroaga  Fundazioaren  zentroan,  hasieran  egoiliarren  eta  langileen  arteko  kutsadura

saihesteko  gai  izan  bazen  ere,  hiru  positibo  hauteman  dituzte  langileen  artean

koronabirusaren bigarren fase honetan.

Beraz,  egoiliarren  senideek  nabarmentzen  duten  bezala,  kudeaketa  eskasa  izaten  ari  da  eta

administrazio eskudunek ez dute aurreikuspenik egiten. Horrek guztiak eragin bereziki kaltegarria

du Donostiako egoitzetan.

Horregatik guztiagatik, hau da gure

MOZIO ARRUNTA

1. Donostiako  Udalbatzak  hertsatuki  eskatzen  die  Eusko  Jaurlaritzari  eta  Gipuzkoako  Foru

Aldundiari,  beren eskumenak baliatuz,  berrikusi,  eguneratu eta aplika ditzatela  jarduteko

planak eta prebentzio, detekzio goiztiar eta ikuskapen protokoloak, pertsonen arteko babes

neurriak  eta  instalazioak  garbitu  eta  babesteko  neurriak,  kutsadura  modu eraginkorrean

kontrolatzeko.

2. Donostiako  Udalbatzak  hertsatuki  eskatzen  die  Eusko  Jaurlaritzari  eta  Gipuzkoako  Foru

Aldundiari  horni  ditzatela  egoitzak  baliabide  materialez  eta  pertsonalez,  erabiltzaileen

osasuna bermatzeko.

3. Donostiako  Udalbatzak  hertsatuki  eskatzen  die  Eusko  Jaurlaritzari  eta  Gipuzkoako  Foru

Aldundiari  hobetu  dezatela  adinekoen  egoitzetako  erabiltzaileekin  eta  haien  senideekin

duten solaskidetza.

4. Donostiako  Udalbatzak  hertsatuki  eskatzen  dio  Eusko  Jaurlaritzari  egin  ditzala  lan

ikuskapenak, egoiliarrei arreta ematen dieten egoitzen eta osasun zentroen lan baldintzak

egiaztatzeko.

5. Donostiako Udalbatzak hertsatuki eskatzen dio Eusko Jaurlaritzari publiko egin ditzala alarma

egoeraren  aldiko  eta  osteko  hitzarmenak  eta  lizitazio  prozedurak,  ospitale  pribatuetan

osasun publikoko zerbitzuak azpikontratatzean arauak betez jardun dela egiaztatzeko.

6. Donostiako  Udalbatzak  hertsatuki  eskatzen  dio  Gipuzkoako  Foru  Aldundiari  egin  dezala

adinekoak zaintzeko sistema publiko bateranzko bidea.

Aitzole Araneta Zinkunegi,
Elkarrekin Donostia taldeko zinegotzia


